
● 3 апрельдә Галиәскәр Камал исемендәге театрда Татарстанның халык шагыйре, Габдулла Тукай исемендәге дәүләт пемиясе лауреаты Разил Вәлиевның иҗат кичәсе булды. Язучының 70 яшьлек юбилеена багышланган әлеге чарада республиканың депутатлар корпусы исеменнән парламентның Мәгариф, мәдәният, фән һшм милли мәсьәләләр комитеты рәисен ТР Дәүләт Советы Рәисе урынбасары Римма Ратникова котлады.

Кичәнең тантаналы өлешен Татарстан Язучылар берлеге рәисе Данил Салихов ачты. Ул Татарстан Президенты Рөстәм Миңнехановның юбилярга адресланган котлавын ирештерде һәм каләмдәшләре исеменнән Коръән белән истәлекле бүләкләр тапшырды. 

Аннары кичәне алып баручылар Разил Вәлиевка адресланган тагын бер котлау телеграммасын укыдылар - ул Татарстан Республикасы Дәүләт киңәшчесе Минтмер Шәймиевтан иде.

Разил Вәлиевка котлау сүзләре белән РФ Дәүләт Думасы депутаты (Алтай Республикасыннан) Иван Белеков, Саха (Якутия) Республикасының Дәүләт киңәшчесе Андрей Борисов һәм Алтай Республикасының Язучылар берлеге рәисе Бронтой Бедюров мөрәҗәгать иттеләр. Алар татар әдәбиятының Россиядәге төрки халыклар әдәбиятларына уңай йогынтысы турында сөйләделәр. “Татар халкы безнең барыбызга да милли мәдәниятны, әдәбиятны һәм сәнгатьне саклау, үстерү үрнәге күрсәтә, - диде Андрей Борисов. – Разил Вәлиевны без сезнең бөек халкыгызның атаклы вәкиле буларак хөрмәт итәбез. Ул һәрвакыт “татар фронтын”ының алгы сызыгында булып, алгы рәтләрдән китмәде: Горький исемендәге Әдәбият институтында студент чагында ук аның йогынтысында бездә татар халкына ихтирам артты, татар әдәбиятын якыннанрак белә башладык, хәзер дә сәясәтче шагыйрь буларак ул Татарстанның гына түгел, бөтен Россиянең милли-иҗтимагый тормышын әйдәп баручыларның берсе санала”. 

Якташлары исеменнән юбилярны Түбән Кама районы башлыгы урынбасары Элвира Длолтказина һәм Бөтендөнья татар конгрессының Түбән Кама бүлеге җитәкчесе Рөстәм Ганиев котлады. Ташлык авылының гармунчылар ансамбле дә чыгыш ясады. 

Дәүләт Советы Рәисе уранбасары Татарстан Журналистлар берлеге рәисе Римма Ратникова юбилярга кхп еллык депутат хезмәте өчен рәхмәт белдерде. “Татарстанның Конституциясен әзерләү, телләр, милли мәгариф, тарихи һәм мәдәни мирас турында законнар һәм программалар кабул итү – болар барысы да Разил әфәнде җитәкчелегендә яисә аның турыдан-туры катнашында булды”, - иде ул. 

Атаклы җәмәгать эшлеклесе, халык шагыйре Разил Вәлиевның иҗат кичәләре моңа кадәр Уфада, Алабугада, Түбән Камада һәм башка шәһәрләрдә үткән иде инде. 31 мартта шундый кичә Чаллыда булып узды. Анда Разил Вәлиевка Чаллы педагогия университетының шәрәфле профеессоры дипломы тапшырылды. 
● 4 апрель. Балаларның үз-үзенә кул салуын булдырмый калу өчен, балалар белән ничек сөйләшергә кирәклеге турында методик рекомендацияләр әзерләнә. Бу хакта Дәүләт Советында узган матбугат конференциясендә Бала хокуклары буенча вәкаләтле вәкил Гүзәл Удачина хәбәр итте. 

Балалар омбудсмены яшь буынны зыянлы мәгълүматтан саклауга юнәлдерелгән законнарның федераль законнар белән чикләнгәнен шәрехләп узды, ягъни төбәкләрнең нинди дә булса өстәмә норматив-хокукый актлар кабул итәргә хокукы юк. “Без, үз чиратыбызда, уяу булырга, тискәре мәгълүматка чик куярга тырышырга тиешбез. Бала белән теләсә кайсы сөйләшү барышында һәр сүз уйланган булырга тиеш. Балалар белән эшләргә кирәк: аларның Интернет челтәрендә куркынычсызлыгын тәэмин итәргә, стресска каршы торучанлыгын арттырырга, киеренке, теләсә кайсы авыр тоелган халәттән чыгуның позитив юлларын табарга өйрәтергә тиешбез. Әлбәттә, балалар белән “суицид кылырга ярамый” дип сөйләшергә ярамый, шуңа күрә махсус методик рекомендацияләр әзерләнә. Анда суицидны кылуга кызыксыну тудыра торган түгел, ә аны булдырмый калуга юнәлдерелгән киңәшләр урын алачак”, - дип белдерде ул. 

Гүзәл Удачина Татарстан журналистларына суицид темасын төгәл, дөрес яктыртулары өчен рәхмәтен җиткерде. Киләчәктә дә массакүләм массакүләм мәгълүмат чаралары вәкилләрен текстның эчтәлегенә бик сакчыл, игътибарлы булуларын сорады. Федераль каналларда еш кына суицид темасына кагылышлы материалларның ялгыш җөмләләр кулланып җиткерелүен билгеләп узды. Теманы ипләп кенә, дөрес итеп яктырту, аеруча башисемнәрне дөрес сайлап куюга игътибарлы булуны Татарстанның мәгариф һәм фән министры урынбасары Лариса Сулима да сорады. 

Гүзәл Удачина фикеренчә, балаларның үз гомерләрен вакытсыз кыюына юл куймас өчен, беренче чиратта, ата-аналарга балалары белән элемтәләрен җайлау да җитә.” Әгәр мөнәсәбәтләр яхшы икән, балаларның башына суицид уе керергә дә тиеш түгел”, - дип саный ул. 

Лариса Сулима имтиханнарга әзерләнгәндә, балаларны куркыту, күңелләрендә вәсвәсә кузгату ярамавын әйтеп, шул вузга гына укырга керергә тиешсең, дип стресс хәленә куймау мөһим, дип ассызыклады. “Әгәр бала психологик яктан йомшак икән, психологка мөрәҗәгать итәргә кирәк”, - диде ул. Моннан тыш, Лариса Сулима ата-аналарның мәктәптәге хәлләр, яшьтәшләре белән мөнәсәбәтләре турында, артык басым ясамыйча гына, һәрдаим кызыксынып торырга тиешлеген әйтә. “Бер форумда белгечләрнең “Карама, катнашма, ул төркемнән чык, ярамый, аның белән дус булма” дип кат-кат әйтеп торганда, киресенчә, бу балада тискәре кызыксынуларны тагы да арттыра дигәннәрен ишеттем. Бәлки, андый ук төркемнәргә кереп, нинди уеннар белән кызыксынуын карарга, нәрсә мавыктырганын аңлап карарга кирәктер. Ата-аналар балаларын контрольдә тотарга, кызыксынырга, нинди социаль төркемнәрдә булуын, нинди компьютер уеннары белән мавыгуын күзәтеп торырга тиеш. Ни кызганыч, психологиягә начар тәэсир итә торган компьютер уеннарын чыгаручыларга закон тарафыннан җәза каралмаган”, - ди Лариса Сулима. 

Үтерү, узышу кебек компьютер уеннарын да тыярга кирәк, дип саный белгечләр. Алар, ни дисәң дә, психиканы какшата, дигән фикердә алар. Татарстан Дәүләт Советы депутаты, Бөтенроссия инвалидлар җәмгыятенең Татарстан оешмасы рәисе Рифат  Ганибаев “ужаслар” жанрындагы киноларның да кирәге юк, дип белдерде. 

Лариса Сулима балалар үлеменең 8, 5 процентыннан артык өлеше суицидка туры килүен белдерде. “2014 ел белән чагыштырганда, үз-үзләренә кул салучы балалар саны күпкә кими бара. Әмма безне мордар китүгә омтылышлар саны артуы борчый”, - ди ул. Аның әйтүенчә, министрлык адресына муниципаль районнардан берничә мөрәҗәгать килеп ирешкән, анда медицина тикшерүе вакытында балаларда үз-үзенә кул салуга омтылу билгеләре табылган. Балаларның социаль челтәрдәге уеннарның берсен уйнавы ачыкланган. 

Матбугат конференциясендә яшүсмерләрне үз-үзләренә кул салуга һәрвакыт үпкә, читләшү, ялгызлык, ата-ана тарафыннан наз, мәхәббәт булмау, гаиләдә иминлек какшавы, гаеп, оят, кимсенү, яшьтәшләре даирәсендә көлү-мыскыллауга дучар булу, җавапсыз гыйшык утында яну хисләре сәбәпче булуы билгеләп үтелде. “Үзләренә игътибар җәлеп итү, кызгану хисе уяту теләге дә моңа этәргеч була”, - ди Лариса Сулима. 

Ата-аналар баладагы кайсы гадәти тоелмагаy күренешләргә игътибар итәргә тиеш соң? 

- Баланың социаль челтәрдәге битендә депрессив музыка булуга. 

- Бик нык ябыгырга теләвенә, тулы гәүдәле кешеләргә карата тәнкыйть сүзләре белдерүенә. 

- Кофе белән артык мавыгуына, гадәттән тыш иртә торуына. 

- Язышкан вакытта гадәти булмаган сленг куллануына. 

- Сәер рәсемнәр белән кызыксынуына, тышкы кыяфәтнең кинәт үзгәрүенә, кара киемнәргә өстенлек бирүенә. 

- Битне кул яки кием белән каплап төшкән фотоларга. 

- Үлем турында төрле шигырьләрдән цитаталар куюына. 

- Медуза, мәче, китлар, күбәләкләр кебек симовлларга, түбәдән төшерелгән фотосурәтләргә . 
● 4 апрельдә Татарстан Дәүләт Советында Евразия мәйданында төбәкара интеграция һәм гуманитар хезмәттәшлек мәсьәләләренә багышланган "түгәрәк өстәл" узды. Чараны республика Дәүләт Советының Мәгариф, мәдәният, фән һәм милли мәьәләләр буенча комитет рәисе Разил Вәлиев алып барды. 

«Гуманитар хезмәттәшлек, мәдәниятара диалогларсыз икътисадый интеграция турында сөйләшеп булмый. Бүген икътисад үсешендә рухи-мәдәни мөмкинлек нигез булып торганлыгы аңлашыла», – дип белдерде Дәүләт Думасы депутаты, БДБ илләре эше, Евразия интеграциясе һәм ватандашлар белән элемтә буенча комитет әгъзасы Иван Белеков. Аның сүзләре буенча, Татарстан Росиянең интеграцияләү процессында яраклаштыру үзәге ролен уйный. 

Дөнья мәдәнияты институты (ЮНЕСКО) ректоры, "Европа-Азия" халыкара гуманитар академия президенты Энгель Таһиров "Евразия –этноконфессиональ килешү һәм гуманитар хезмәттәшлек мәйданы. Татарстан моделе" дип аталган халыкара гуманитар форум үткәрү тәкъдиме белән чыкты. "Татарстанда татар халкына хас Евразия рухы яши", – дип саный Таһиров. 

Саха (Якутия) Республикасы Дәүләт киңәшчесе Андрей Борисов Мәскәүдә Евразия мәдәният үзәген булдыру тәкъдимен хәбәр итте. "Ул Россиянең чит илләр эше буенча министрлык тарафыннан хупланган. Безгә Мәскәүгә килеп эшләргә кирәк, ә аның өчен безнең мәдәниятебез чагылыш тапкан үзәк булуы мөһим", – диде ул. 

Аерым алганда, Борисов Россия дәүләте барлыкка килүгә багышланган опера язарга, шулай ук мәдәният фестивале үткәрергә тәкъдим итте. 
● 4 апрельдә “Республика Татарстан” һәм “Ватаным Татарстан” газеталарында Дәүләт Советының Социаль сәясәт комитеты рәисе Светлана Захарова һәм Татарстанның яшьләр эшләре һәм спорт министры Владимир Леонов катнашында “туры элемтә” уздырылды. Анда массакүләм һәм профессиональ спорт, спорт инфраструктуры объекларында шөгыльләнү мөмкинлеге, спорт белән шөгыльләнүчеләргә медицина тикшерүе уздыру һәм башка мәсьәләләр хакында сөйләштеләр. “Туры элемтә” вакытында унбишләп кеше шалтыратты. 

Спорт белән шөгыльләнү өчен компьютер алдына утыру да җитә хәзер. Беренче карашка сәер яңгыраса да, шулай эшләүчеләр аз түгел. Үзеңнең футбол командаңны оештырып туп тибәсеңме, әллә инде атышлы уйныйсыңмы – синең ихтыярыңда. Компьютерың эшләп торсын да, кулыңдагы “тычкан”ың гына “исән” булсын! Соңгы арада шактый еш ишетергә туры килгән киберспорт галәмәте инде бу. 

 “Туры элемтә”не дә спортның шушы яңа төре турында сөйләшүдән башладылар. Казанда яшәүче Григорий Нефеновны киберспортны популярлаштырырга теләүләре борчый. “Яшьләрне компьютер каршыннан йолып аласы урынга, аларны киресенчә, мониторга бәйләп куярга телиләр”, – ди ул. 

Татарстанның яшьләр эшләре һәм спорт министры Владимир Леонов исә бу фикер белән килешми. Спортның шушы төре¬нең бүген ни дәрәҗәдә әһәмиятле булуын күпсанлы дәлилләр белән исбатларга тырышты ул. “Яшьләрнең компьютер алдында кирәксез эш белән шөгыльләнгәнче, спорт уеннарына багынып утыруына сөенергә генә кирәк. Алар монда күпмедер дәрәҗәдә үсеш тә кичерә. Спорт уеннарының бөтен нечкәлекләренә өйрәнә”, – ди министр. Гәүдәңне дә селкетерлек булмагач, нинди спорт булсын инде ул, дигән фикер калмасын дип булса кирәк: “Компьютер алдында утыра дигәч тә, киберспорт белән шөгыльләнүчеләрне хә¬рәкәт аз булу аркасында симереп беткән кешеләр дип күз алдына китерә күрмәгез. Алар арасында заманында футбол белән шөгыльләнгән тәҗрибәле спортчылар да, хәзерге вакытта туп типкән яшьләр дә бар”, – ди министр. 

Хәрәкәт димәктән, бүген республика, аерым алганда башкала халкы аеруча хәрәкәтчән. Моның шулай икәненә инану өчен Казандагы теләсә кайсы фитнес үзәгенә кереп карау да җитә. Кичләрен биредә кайчак алма төшәрлек тә урын булмый. Алтмышны узган әбиләреңә кадәр матур гәүдәле булырга тели. “Бүген балалар спорт мәктәпләре каршында өлкәннәр өчен дә секцияләр оештырып булмыймы? Юкса фитнес-залларга үтеп керерлек түгел. Халыкны ташламалы бәяләр белән кызыктырып, кеше өстенә кеше җыялар да, залга кергәч, басып торырга урын да калмый”, – дип шалтыратты Казаннан Гөлшат ханым. “Туры элемтә”гә чыккан тагын бер укучыны да борчый бу мәсьәлә. Башкалада яшәүче Еленаның әнисе буш вакытында бассейнга йөрергә тели икән. Тик менә пенсионерның акча ягы чамалы булу аркасында, теләген чынга ашыра алмый. “Спорт белән шөгыльләнергә те¬ләгән өлкәннәргә ташламалар ясап булмыймы?” – дип кызыксынды ул. 

Татарстан Дәүләт Советының Социаль сәясәт комитеты башлыгы Светлана Захарова бу сорауларны ишеткәч, халык арасында хәбәрдарлык җитеп бетми, дигән нәтиҗәгә килде. “Башкаладагы барлык бассейннарда һәр ял көнендә бушлай йөзү өчен махсус сәгатьләр каралган. Үзегезгә иң якын спорт үзәгенең кайда урнашканлыгын министрлык сайтыннан кереп карый аласыз”, – диде ул. 

Хәер, Захарова үзе дә күптән түгел бу мәсьәләдә ачыш ясаган. Кызы баскетбол белән шөгыль¬ләнергә теләвен әйткәч, Казанда аны кая йөртеп булу белән кызыксына башлаган депутат. Ахыр чиктә, кызы укыган мәктәптә дә баскетбол түгәрәге барлыгы ачыкланган. “Якын-тирәдә генә оныгымны йөртерлек бер спорт түгәрәге дә юк”, – дип шалтыраткан укучыга да аны иң элек үз мәктәпләреннән эзләп карарга киңәш итте ул. 

Мария исемле укучы борчыган соравына өметле җавап алды бу көнне. “Иптәш кызымның ундүрт яшьлек улы әти-әнисенең рөхсәтеннән башка гына фитнес-клубка йөри башлады. Малайның кечкенә вакыттан бирле умыртка сөяге кәкре, авырлык китерергә ярамый. Фитнес үзәгендә исә аның сәламәтлеген тикшереп тә тормаганнар. Ничек бар, шул килеш кенә кабул иткәннәр. Мондый үзәкләргә клиентларны, аеруча үсмерләрне кабул итү таләпләрен көчәйтергә кирәк”, – диде ул. Светлана Захарова исә бу хакта Россия Дәүләт Думасында узачак “түгәрәк өстәл”дә сөйләшәчәкләрен хәбәр итте. Комитет башлыгы анда бу мәсьәләне күтәреп, фитнес-үзәк кебек урыннарда да халыкны мәҗбүри медицина тикшерүе узган очракта гына кабул итүне законлы рәвештә беркетергә тәкъдим итмәкче. 

Владимир Леонов исә якын арада Казанда яшәүче Илья Белов¬ка шалтыратачак. Һәрхәлдә, “Туры элемтә” вакытында шулай дип вәгъдә итте ул. Ильяның сәнгать мәктәбен тәмамлаган 15 яшьлек улын бер генә спорт түгәрәгенә дә алмыйлар икән. “Баланың яше узган, хәзер кабул итәргә соң инде”, – дип кире боралар. Министр исә мондый хәл булырга тиеш түгел дип, Беловларның улларын спорт түгәрәгенә урнаштырырга вәгъдә итте. Министрдан шатлык¬лы хәбәр озак көттермәс, дип ышанасы килә. 
● 6 апрель. 
Исерткеч эчемлекләрне ваклап сату урыны, шартлары, вакыты буенча Татарстан Дәүләт Советы депутатлары кабул иткән закон 2015 елның 17 мартыннан гамәлгә кергән иде. Быел әлеге унынчы закон Федераль закон белән тәңгәлләштерелгән, шуңа күрә аңа кайбер төзәтмәләр дә кертелгән. Бу хакта Дәүләт Советында булып узган матбугат конференциясендә Икътисад, инвестицияләр һәм эшмәкәрлек буенча комитет рәисе Рафис Борһанов һәм Дәүләт алкоголь инспекциясе җитәкчесе урынбасары Рөстәм Арсланов сөйләде. 

Бездә исерткеч эчемлекләр сатуга караш төрлечә. Аларны сатуны оештыру буенча үзгәрешләр дә булып тора. Ә рәсми саннарга килгәндә, республикада исерткеч эчемлекләрне ваклап сату челтәрләре азая.

Бу үзгәрешләр алкоголь продукциясе әйләнешен җайга салу буенча законга төзәтмәләр кертүгә дә бәйле. 2015 ел башында алкоголь эчемлекләрен ваклап сату нокталары 8 мең 247 булган, узган ел 8 мең 186га калган, ягъни 61е юкка чыккан. Быел исә андый сәүдә нокталары тагын да кими төшкән, төгәлрәк санга тукталсак – 7 мең 617.

Кичке якта сәүдә нокталарында аракы сатуны чикләү турындагы үзгәреш турында белмәүче кеше юктыр. Федераль закон буенча исерткеч эчемлекләрне сату иртәнге сигездән кичке унбергә кадәр генә рөхсәт ителсә, бездә вакыт ягы тагын да кысанрак. Аракы сату иртәнге уннан башлана, бу эш кичке ун тулуга тәмамлана. “Халык сорауларын истә тотып, башка илләр тәҗрибәсенә таянып, шундый карарга килгән идек. Җәмәгатьчелек тә, эшмәкәрләр дә моны уңай кабул итте, – ди Рафис Борһанов. – Бу тармакка кагылышлы шикаятьләр кайсы гына оешмага язылса да, ахыр чиктә безнең кулга әйләнеп кайта. Хәзер алар азайды, шуннан чыгып та, әлеге өлкәдә билгеле бер тәртип урнашты дип әйтеп була”. 

Закон буенча, шәһәрләрдәге күп катлы торак йортларның ишегалдына карап торган өлешендә исерткеч эчемлекләрне сату катгый тыела. “Гадәттә ул урыннарда моңа рөхсәт кәгазе булмаганнар сәүдә итә”, – ди Рөстәм Арсланов. Аларның берсен юкка чыгаргач, бик тиздән икенчесе пәйда булырга мөмкин икән. Андый очракларны Дәүләт алкоголь инспекциясе, хокук саклау органнары, Роспотребнадзор идарәсе хезмәткәрләре тикшереп ачыклый. Рафис Борһанов әйтүенчә, исерткеч эчемлекләрне ваклап сатуда иң күп тәртип бозучылар – шәхси эшкуарлар һәм аларның байтагы сыра сатып акча эшли. Республикада 2016 елда уздырылган тикшерүләр барышында исерткеч эчемлекләрне тиешсез вакытта сатуга кагылышлы закон бозу буенча – 647, җәмәгать туклануы өлкәсендә аракы сату буенча – 22, торак йортларда урнашкан барларда сату буенча 1 очрак теркәлгән. Закон бозучыларга салынган штрафлар күләме – 3 миллион 700 мең сум. Бу уңайдан иң күп закон бозу очраклары Казан, Чаллы кебек зур шәһәрләргә туры килә. 

Аракы белән сәүдә итүче зур сәүдә нокталарында да закон буенча хилафлыклар булырга мөмкин. Тик Рафис Борһанов ассызыклаганча, вак-төяк закон бозулар булганда, ул сәүдә итүче нокталарның барысы да ябылып, ишекләренә йозак куелачак дигән сүз түгел. Алай итсәң, бизнеска, икътисад үсешенә балта чабу булыр иде. Алар тора-бара үз эшчәнлекләрен законга ярашлы итеп көйли. Төп максат – легаль булмаган сәүдәнең тамырын корыту. Андыйлар юкка чыккач, махсус лицензияле, дәүләткә салым түләүче оешмаларның сәүдәсе яхшырып китә. Монда сыйфат мәсьәләсе дә күз уңында тотыла. 
● 6 апрельдә Бөтенроссия халык фронтының Татарстан Республикасы төбәк бүлеге һәм Әфганстандагы сугыш инвалидлары, «Татарстан Республикасы студентлар лигасы», «Отечество» берләшмәсе», «Гражданлык җәмгыяте» иҗтимагый оешмалары башлангычы белән Казанда «Бергәләшеп террорчылыкка каршы» дигән сәяси акция үткәрелде. 

Чарада ТР Дәүләт Советы исеменнән икътисад, инвестицияләр һәм эшкуарлык Комитеты рәисе Рафис Борһанов чыгыш ясады. Аның әйтүенчә, террорчылар һәркемнең күңеленә аеруча якын булган шәһәрне сайлаган. Татарстан белән Санкт-Петербург элек-электән тыгыз бәйләнештә яшәп килә. Бөек Ватан сугышы вакытында Татарстанга иң эре заводлар эвакуацияләнгән. Санкт-Петербург шәһәре җитәкчелеге һәм халкы тырышлыгы белән Казандагы төп урамнарның берсе – Петербургская төзекләндерелде. Моннан тыш, ике төбәкне мәдәни элемтәләр дә бәйләп тора. Рафис Борһанов митингка җыелучыларны террорчылыкка берләшеп көрәшергә чакырды. 

Әфганстандагы сугыш инвалидларының Татарстан республика иҗтимагый оешмасы әйдаманы Евгений Кабыш: "Әфганстандагы сугыш ветераны буларак, мин сугышның нинди коточкыч нәрсә икәнлеген яхшы беләм. Санкт-Петербург метросында тыныч тормыштагы халыкны шартлатып, дошман куркакларча һәм астыртын һөҗүм итте. Кешеләр үлеме – һәрберебезнең фаҗигасе, җәмгыятебез фаҗигасе рәвешендә кабул ителде. Мондый террорчылык актларына юл куймаска кирәк. Бабаларыбыз һәм әтиләребез әйткәнчә, дошман уза алмас, Җиңү безнеке булыр!" – диде.

«Татарстан Республикасы студентлар лигасы» яшьләр иҗтимагый оешмасы әйдаманы Элькин Искендеров: "Татарстан студентлары Санкт-Петербургтагы терактны нәфрәтләнеп кабул итте. Гражданлык җәмгыятендә мондый фаҗигаләр булырга тиеш түгел. Террорчыларның дине дә, милләте дә, төсе дә юк", – диде.

"Ислам динендә террорлык актларына өндәү юк. Бу – имансыз кешеләр эше. Коръәндә әйтелгәнчә, бер кешене үтерү – бөтен кешелекне үтерү, ә бер кешене коткару – бөтен кешелекне коткару", – диде «Апанай» мәчете имам-хатыйбы Нияз хәзрәт Сабиров. 

Казан һәм Татарстан митрополиты Феофан: «Аллаһ исеме белән төрле җинаятьчел гамәлләргә үгетлиләр икән, ышанмагыз. Аллаһка юл үлем, кан аша түгел, ә тынычлык һәм намус аша ирешелә», – дип, яшьләрне аңлы булырга чакырды. 

Сәяси акция Татарстандагы иҗтимагый оешмаларның, татарстанлыларның Санкт-Петербург шәһәренә һәм халкына теләктәшлеге буларак яңгыраш тапты. Мөрәҗәгатьтә әйтелгәнчә, Татарстан террорчылык гамәлләренә һәм радикаль адымнарга каршы. Татарстанда төрле милләт һәм дин вәкилләренең күпгасырлык дустанә мөнәсәбәт үрнәге раслаганча, тыныч шартларда гына илнең, републиканың, туган шәһәрнең яки авылның, үзеңнең гаиләңнең киләчәге, ышанычлы нигезе бар. 
● 11 апрельдә Арча педагогия көллиятендә Татарстан Дәүләт Советының мәгариф, мәдәният, фән һәм милли мәсьәләләр Комитетының күчмә утырышы узды. Төп мәсьәләләрнең берсе профессиональ белем бирү системасы өчен педагогик кадрлар әзерләүгә бәйле булды.

Комитет рәисе Разил Вәлиев, утырышны башлаганда, бүгенге шартларда педагогик кадрларны сыйфатлы итеп әзерләүгә зур игътибар бирергә кирәклеге турында әйтте. 

Татарстан Республикасы Премьер-министры урынбасары – республика мәгариф һәм фән министры Энгель Фәттахов үз чыгышында Казан (Идел буе) федераль университетында укытучыларның квалификациясен күтәрү курсларыннан канәгать булмавын белерде. 

“Казан (Идел буе) федераль университетында студентларны педагогик юнәлештә өченче курста гына укыта башлыйлар. Яшь укытучы уку процессы вакытында үзен 3-4 атна гына сынап карый ала, дигән сүз. Бу укучыда мәктәптән һәм сыйныфтан курку хисе тудыра һәм аларда сайлаган һөнәрләре буенча эшләү теләген бетерә. Хәзер Казан (Идел буе) федераль университетында педагогларны биш еллык белгечлек буенча укыту системасын кире кайтару буенча сөйләшүләр бара. Әмма бу әле хәл ителмәгән", – диде Энгель Фәттахов. 

Узган ел Казан (Идел буе) федераль университетында педагогика юнәлеше буенча магистратурага 154 кеше кабул ителгән. Бу исә Татарстан ихтыяҗларын канәгатьләндерми, дип белдерде тармак җитәкчесе. Быел исә университетта 7330 белгеч квалификациясен күтәрәчәк. 

“Квалификация күтәрү өчен бирелгән 100 млн сум акчаның барысын да Илшат Гафуров Казан (Идел буе) федераль университетына бирергә кирәк, дигән иде. Әгәр дә бу безне канәгатьләндерсә, без акчаларны 100 процент аларга гына бирер идек. Әмма КФУда педагогларның квалификациясен күтәрү ысуллары безне канәгатьләндерми. Казанның Ротор урамындагы элеккеге тулай торакта квалификация күтәрәләр. Чынлыкта укытучылар Казан федераль университетының лабораторияләрен дә, базасын да күрми. Укытучыларның 25 проценты гына Казан (Идел буе) федераль университетын сайлый. Сез башта үзегездә барысын да хәл итеп бетерегез, аннан соң акча да бирербез", – диде Энгель Фәттахов. 

Ул Казан (Идел буе) федераль университетының базасы бай һәм профильле укытучыларның күп булуын билгеләп үтте, әмма укытучыларның квалификациясен күтәрү өчен югары уку йорты үзенең бөтен мөмкинлекләрен дә файдаланмавын әйтте. Мисалга министр география укытучыларының квалификация күтәрү курсларында 11 көннең өч көнен генә КФУда уздыруын ассызыклады. 

“Бу хәзерге таләпләргә туры килми. Без Казан федераль университетының бөтен мөмкинлекләрен файдаланырга тиеш, әмма бу башка төрле формада булуы шарт”, – диде Энгель Фәттахов, КФУ җитәкчелегенә шелтә белдереп. Моннан тыш, министр әйтүенчә, педагог белгечлеге буенча белем алучылар диплом алдыннан сертификация үткәндә, студентлары 70 процентлы “баскычны” уза алмаган югары уку йорты билгеле булды. 

“Иң “йомшак” югары уку йорты булып Алабуга институты табылды. Биредә 2016 елда 127 кеше педагог белгечлеге алып чыккан, шуларның 43е сертификат алырга дәгъва кылган. Әмма 37,2 проценты гына, ягъни 16 кеше сертификациянең 70 процентлы “баскыч”ын үткән”, – диде ул. 

Казан федераль университетында 2016 елда 329 дипломлы укытучының 43е сертификация узарга теләгән. Шуларның 51,1 проценты максатына ирешкән. Чаллы Дәүләт педагогика университетының дипломын алган 70 белгечнең 47се сертификация узарга теләк белдереп, 72 проценты 70 процентлы "баскыч"ны уза алган. 

Татарстан мәгариф һәм фән министры Энгель Фәттахов хәбәр иткәнчә, Арчада быел 500 урынга исәпләнгән яңа мәктәп ачылачак. 

“Без Арчада да татар телен югалта башладык. Шул кадәрле шәхесләр биргән Арчаны да югалтсак, кем булачакбыз? Милли мәгариф өчен югары квалификацияле белгечләр әзерләргә кирәк”, – диде министр һәм әлеге мәктәптә белем алучыларны милли мәгарифкә тартырга кирәклеген билгеләп үтте. 

 “Кайсы гына районның авылларына барма, балалар русча сөйләшеп йөри. Сездә дә татарча язулар карап йөрдек, әмма бер-ике генә очрады. Бу юнәлештә дә эш алып барырга кирәк”, – диде Комитет җитәкчесе Разил Вәлиев. Энгель Фәттахов исә элмә такталарны мәҗбүри рәвештә татарча-русча элдерүне таләп итә торган закон проектын кабул итәргә кирәклеген билгеләп үтте. 
● 12 апрельдә Дәүләт Советының Дәүләт төзелеше һәм җирле үзидарә комитеты Кукмарага шәһәр статусын бирү турындагы канун проектын һәм әлеге уңайдан республика канунына үзгәрешләр кертүне хуплады.

Канун проекты Татарстан парламентына Кукмара районы советы тарафыннан кертелгән. Район башлыгы Сергей Дмитриев сүзләренчә, әлеге проект буенча фикер алышуда халыкның 70 процент чамасы катнашкан, шуларның 87 проценты тәкъдимгә ризалык белдергән. 

Аңлатма язуында күренгәнчә, Кукмара районы – Татарстандагы гомуми мәйданы 1490 квадрат километр һәм халкы 51 мең 319 кеше булган эре район. Район үзәге 1928 елга кадәр авыл булган, 1928–1930 елларда – бистә, 1930–2005 елларда – эшчеләр бистәсе һәм 2005 елдан шәһәр тибындагы бистә статусында. 2016 елның 1 гыйнварына Кукмара бистәсендә 17 мең 694 кеше яши. 

Дәүләт Советының дәүләт төзелеше һәм җирле үзидарә комитеты әгъзалары Кукмараны шәһәр тибындагы бистә статусыннан шәһәр статусына үзгәртү канун проектын һәм Татарстан кануннарының аерым актларына үзгәрешләр кертүне карау буенча тавыш бирде. Һәм ул Татарстан парламентының якын арадагы сессиясендә каралачак. Беренче һәм шунда ук өченче укылышта кабул итү тәкъдим ителә. 
● 12 апрельдә Татарстан муниципаль берәмлекләре җирле үзидарә органнарының 2017 елның 1 апреленә булган мәгълүматлардан күренгәнчә, республикада бушлай җир кишәрлеге алуга хокукы булган 45057 гаилә исәпләнә. Участоклар алу өчен исемлеккә 40025 гаилә кертелгән. Кадастр исәбенә 30 908 җир кишәрлеге куелган. Хәзерге вакытта 27 меңнән артык күп балалы гаилә (68 процент) җир биләмәсенә ия булган. Әлеге мәгълүматлар бүген Татарстан Дәүләт Советының экология, табигатьтән файдалану, агросәнәгать һәм азык-төлек сәясәте комитеты утырышында яңгырады. 

Комитет рәисе Таһир Һадиев утырышны ачып җибәреп, иң элек, Космонавтика көне белән тәбрикләде. Аннары, көн тәртибенә куелган беренче мәсьәләгә күчеп, Татарстанда гамәлгә ашырыла торган социаль сәясәтнең төп нәтиҗәсе демографиядә уңай динамика чагылыш табуын билгеләп узды. Ул республикада 3-5 балалы гаиләләр саны һаман арта баруын әйтеп: “Безнең бурыч – мондый гаиләләргә максималь ярдәм күрсәтү. Бушлай җир биләмәләре бирү – социаль гарантияләрнең аерым төре”, - диде. 

Таһир Һадиев Россия Федерациясенең Җир кодексы нигезендә, 3 һәм аннан күбрәк балалы гаиләләрнең бушлай җир кишәрлегенә хокукы булуын һәм моның тәртибе Россия Федерациясе субъектларының дәүләт хакимияте органнары тарафыннан билгеләнүен искәртте. 

Утырыш барышында бу мәсьәләдә проблемалар әле бихисап булуы аңлашылды. Хәзерге вакытта кадастр исәбенә 30 908 җир кишәрлеге куелган һәм гражданнарга тәкъдим ителүгә әзер. Бу ихтыяҗның 77 процентын тәшкил итә.

“Әмма җир биләмәләре җитәрлек түгел. Вазгыять чикләрне киңәйтү өчен шартлар булмау белән тагы да кискенләшә – сак зоналары, хосусый җирләр һәм башкалар. Урыны кызыктырырлык булмаганлыктан, инженер, транспорт һәм социаль инфраструктура булмау сәбәпле, күп балалы гаиләләрнең,тәкъдим ителгән җир участокларыннан баш тарту проблемасы да бар. Җир кишәрлекләре буенча планлаштыру һәм межалау проектларын әзерләү буенча эшләр җитәрлек дәрәҗәдә финансланмый. Күп балалы гаиләләргә бирелүче биләмәләрне инфраструктура белән тәэмин итү кебек мәсьәләләр бар”, – дип белдерде Таһир Һадиев. Һәм бу мәсьәлә һәрвакыт депутатларның игътибар үзәгендә булуына игътибарны юнәлтте. 

Идел буе федераль округы рейтингында тоткан урынына килгәндә, 2016 елның 1 ноябренә булган мәгълүматлардан күренгәнчә, Татарстан алдынгы төбәкләрнең берсе. Башкортстанда 43 311 күп балалы гаиләнең 20535енә җир кишәрлеге бирелгән. Бу 48 проценттан гыйбарәт. Татарстанда бу күрсәткеч ул вакытта 50 процент булган, хәзер ул 68 процент тәшкил итә. Башка субъектларга күз салсак, Оренбургта ул – 22, Түбән Новгород өлкәсендә – 17, Самарада – 27, Пермьдә – 24, Саратов өлкәсендә – 33, Чуашстанда – 28, Киров өлкәсендә – 54, Марий Эл Республикасында – 57, Удмуртиядә –12, ә Ульяновск өлкәсендә 37 процент тәшкил итә. 

Күп балалы гаиләләрне җир участоклары белән тәэмин итү мәсьәләсе турында тәфсилләбрәк Татарстанның Җир һәм милек мөнәсәбәтләре, Төзелеш, архитектура һәм торак-коммуналь хуҗалык министрлыклары вәкилләре дә сөйләде. Утырышта Казан, Яр Чаллы, Түбән Кама, Сарман районы вәкилләре күп балалы гаиләләрне җир кишәрлекләре белән тәэмин итү буенча үзләрендә башкарылган эшләр турында бәян итте. 

Казанда бушлай җир кишәрлегенә хокукы булган 10968 күп балалы гаилә исәпләнә. 9 мең 320 гаиләне исемлеккә кертү турында карар кабул ителгән. Нибары 3 меңгә якын гаилә генә җир биләмәсен үз милке итеп рәсмиләштергән. 

Татарстанда көзге уҗымнарның торышы югары бәяләнә. Бүген аларга куркыныч янамый. Бу хакта бүген Татарстанның авыл хуҗалыгы һәм азык-төлек министрының беренче урынбасары Николай Титов хәбәр итте. 

Ул 2017 елда чәчүлек мәйданнары 2,9 млн. гектар тәшкил итүен, аларның мәйданы кимемәвен, 2016 ел дәрәҗәсендә калуын билгеләп узды. Бөртекле һәм бөртекле-кузаклы культуралар 1,57 млн. гектар тәшкил итә. Бөртеккә дигән кукуруз – 96 мең, техник культуралар – 341 мең гектар. Азык-төлек культуралары 0,9 млн. гектар мәйданнан гыйбарәт. Сабан чәчүлекләре мәйданы 1,7 млн. гектар күләмендә. 

Николай Титов көзге уҗымнарның торышы яхшы бәяләнүен әйтте. “Экспертлар аларның норматив дәрәҗәсендә булуын билгеләде. Орлыклар белән тәэминат та яхшы”, – диде ул. 2017 ел уңышына 572,6 мең гектар көзге бөртекле культуралар чәчелгән, шул исәптән уҗым бодае – 381,1 мең, көзге арыш – 189,6 мең, тритикале – 1,9 мең гектар. 

Николай Титов ашлама белән тәэмин ителеш тә югары дәрәҗәдә булуын билгеләп узды. Ул Президент тарафыннан 1 гектар сөрүлек җиренә 65 килограмм ашлама кертү бурычы куелганын искәртеп, бүгенгә инде 59 килограмм булганын әйтте. 

“Димәк, бурыч үтәләчәк”, – дип җөпләде аның сүзен комитет рәисе Таһир Һадиев. 
● 13 апрельдә Бишенче чакырылыш Татарстан Республикасы Дәүләт Советының егерме җиденче утырышы 17 апрельдә узачак. Бу хакта карар парламентның Президиумы утырышында кабул ителде. 

Көн тәртибенә кертелгән сорауларны тикшерә башлаудан элек Дәүләт Советы Рәисе Фәрит Мөхәммәтшин «Республика Татарстан» газетасын 100 ел тулу уңаеннан тәбрик итте. “Безнең илдә мондый зур тарихлы газеталар бармак белән генә санарлык”, - дип басым ясады Фәрит Мөхәммәтшин. Ул редакция хезмәткәрләренең эшендә уңышлар теләде һәм газетаның баш мөхәррире Александр Латышевка Татарстан Республикасы Дәүләт Советы Рәисенең Рәхмәт хатын тапшырды. 

Соңыннан парламент башлыгы коллегаларына соңгы айда республика күләмендә уздырылган чаралар турында мәгълүмат биреп, алда торган эшләр хакында бәян итте. 22 апрель көнне Казанда узачак Татарстан халыкларының III Съездының аеруча мөһимлеген ассызыклады. 

Бүгенге көндә Татарстанда 172 милләт вәкиле гомер итә. Узган гасыр ахырында бу сан нибары 50 генә булган. Һичшиксез, республика халкының бу дәрәҗәдә күп милләтле булуы хакимият органнары эшчәнлегенә дә зур йогынты ясый. Съездда төп чыгышны республика Президенты Рөстәм Миңнеханов ясар дип көтелә. 

17 апрельгә тәгаенләнгән Дәүләт Советы утырышына килгәндә, көн тәртибенә комитетлар тарафыннан 29 мәсьәлә тәкъдим ителә. Аларның унысы – республика законнары проектлары, унтугызы - федераль законнар һәм Россия Федерациясе субъектларының закон чыгару органнарыннан кергән закон инициативалары. Алты закон проекты беренче, икесе – икенче, берсе – беренче укылышка чыгарыла. 

“Татарстан Республикасында азык-төлек куркынычсызлыгы турында” закон проектының икенче укылышка әзерлек вакытын озайту хакында килештеләр. Дәүләт Советы Секретаре Лилия Маврина бу нисбәттән кергән төзәтмәләрне җентекләп карау кирәклеген һәм бу эшнең шактый вакыт таләп итүен әйтте. 

27нче утырышта Җир кодексына үзгәрешләр кертү турында закон проекты беренче укылышта каралачак. Шулай ук Административ хокук бозулар турында ТР кодексына, күпфатирлы йортларда гомуми мөлкәткә капиталь ремонт ясауны оештыру, шәһәр төзелеше эшчәнлеге, документларының мәҗбүри нөсхәсе турындагы закон проектларына үзгәрешләр кертү хакында сораулар да беренче укылышка чыгарыла. Кукмара районының Кукмара шәһәр тибындагы поселогын үзгәртеп кору турында закон проекты да беренче укылышта каралачак. 

Утырышта 2016 елда Татарстан Республикасы Президенты каршындагы Эшкуарлар хокукларын яклау буенча вәкаләтле вәкил эшчәнлеге турында доклад тыңланачак. Депутатлар игътибарына Хөкүмәт сәгате кысаларында “Татарстан Республикасында дәүләт хакимияте органнарының халык белән үзара эшләүнең нәтиҗәле рәвеше буларак хакимият органнары тарафыннан күрсәтелә торган хезмәтләрне электрон төргә күчерү эшенең йомгаклары турында” мәгълүмат тәкъдим ителә . 

Дәүләт Советы Рәисе утырышта Премьер-министр кандидатурасын раслау ихтималы булуын да әйтте. Әлегә кандидатура Дәүләт Советына кертелмәгән. “Бу мәсьәлә көн тәртибенә утырыш барышында да кертелергә мөмкин”, - диде Фәрит Мөхәммәтшин. Аның сүзләренә караганда, шушы көннәрдә Татарстан Президенты тарафыннан кандидатура парламентка тәкъдим ителәчәк. 

Президиум утырышында башка мәсьәләләр дә каралды. 
● 14 апрельдә К.Тинчурин исемендәге Татар дәүләт драма һәм комедия театры бинасында V Бөтендөнья татар хатын-кызлары җыенының пленар утырышы узды. Анда Татарстан районнарыннан, Россиянең 67 төбәгеннән, ерак һәм якын 15 чит илдән 400 ләп делегат катнашты.

Бөтендәнья Татар конгрессы һәм "Ак калфак" татар хатын-кызлары оешмасы тарафыннан үткәрелә торган форумның девизы - "Хатыннарның бүгенге көнге беренче вазыйфалары - Ана телен саклау. (Мөхлисә Бубый)" иде. 

Пленар утырышта Татарстан Дәүләт Советы Рәисе урынбасары Римма Ратникова катнашты. Делегатларга ул Татарстан Президенты Рөстәм Миңнехановның сәламен җиткерде. 

“Татар халкының теле, мәдәнияте, әхлагы сагында торучы ак калфаклы ханымнар һәм туташлар! Сезгә сәламәтлек һәм эшегездә уңышлар телим. Сезнең белән очрашуга мин бик шат. Без хәзер милли тормышыбызны “Ак калфак” оешмасыннан, аның зирәк, кайгыртучан, максатчан ханымнарыннан башка күз алдына да китерә алмыйбыз. Халкыбыз үз асылын саклап калсын, киләчәктә дә башка милләтләр арасында югалып калмыйча яшәсен, үссен өчен сез алып барган эшләр зур әһәмияткә ия”, - диде Римма Ратникова форум делегатларына мөрәҗәгать итеп. 

Рөстәм Миңнехановның рәсми сәламләвендә исә: “V Бөтендөнья татар хатын-кызлары җыены милли мәдәниятне, рухи хәзинәләребезне торгызу, үстерү һәм саклап калу, туган телебезгә ихтирамны арттыру максатларыннан уздырыла торган күркәм чараларның берсе. Гаилә учагын саклауда, балалар тәрбияләүдә, җәмгыятебездәге рухи, әхлакый эшчәнлектә хатын-кызның роле аеруча зур. Сез яшь буын вәкилләренә миһербанлык, хезмәт сөю, күңел матурлыгы кебек асыл сыйфатларны сеңдерергә тырышасыз. Сез заманнан калышмыйсыз. Хәзерге катлаулы чорда, бик тиз үзгәрүче дөнья шартларында яшь буында милли үзаң формалаштыру өчен зур хезмәт куясыз. Әлеге чарада катнашуыгыз иҗтимагый эшчәнлектә тәҗрибә уртаклашу мөмкинлеге тудырсын, бәрәкәтле эшкә җилкендерсен, яңа планнарыгызга этәргеч бирсен”, - диелгән иде. 

Аннан соң сүзне “Ак калфак” хатын-кызлар оешмасы җитәкчесе Кадрия Идрисова алды. Ярты сәгатькә сузылган чыгышында ул “Ак калфак”ның ел дәвамында башкарган эшләренә нәтиҗә ясап, алдагы елга булган планнарга ачыклык кертте. 

“Бу залда милләт язмышына битараф булмаган ханымнар һәм туташлар утыра. Башыбыздагы калфак безнең образыбызның тәмамлануын күрсәтә. Безнең образ татар хатын-кызын сынландыра. Бик зур рәхмәт сезгә, чын күңелдән баш иям”, - дип башлады ул сүзен. 

Аның сүзләренчә, беренче татар хатын-кызлары корылтае да апрель аенда уздырылган һәм аңа быел 100 ел тула. 

“Без ел саен резолюция кабул итәбез. Ел дәвамында шуңа карап эшләгез, аның үтәлүен барлагыз. Ул болай гына биреп җибәрелә торган кәгазь түгел. Бөтенебез дә бер тавыштан кабул итәбез икән, ул эшләрне барыбыз да җиренә җиткереп башкарырга тиеш”, - ди Кадрия Идрисова. 

“Кадрия Идрисова матди байлык һәм рухи байлыкларга да тукталып үтте. 

“Акчалы бай — бай дигән сүз түгел, аның рухы бай түгел. Рухы бай булса гына — ул кешене бай дияргә була. Әгәр матди ярдәме белән мәгарифне күтәрсә генә. Безнең барыбызның да игътибар Татарстанга, Казанга юнәлдерелгән. Әмма республиканың да бюджеты чикле. Татарлыгыбызны сакларга үзебез тырышырга тиеш”, - диде. 

“Бөтен милләтләр дә үз киләчәге өчен борчыла. Татарларда гына шулай икән дип курка күрмәгез. Проблемалар күз алдында. Балалар ата-аналарын аңламый. Үз тарихларын, мәдәниятен белми. Мәдәниятсез милләт —милләт түгел. Көчле булыйк”, - дип өндәде ул форум вәкилләрен. 

Утырышта Татарстан Фәннәр Академисенең Татар энциклопедиясе һәм төбәкне өйрәнү институты директоры Искәндәр Гыйләҗев та чыгыш ясады. Аның фикеренчә, телне саклау — авыр әйбер түгел. 

“Татар телен саклау буенча дәүләт эшләргә, Хөкүмәт эшләргә тиеш, дибез, кемгәдер сылтыйбыз. Хөкүмәт вәкилләренә сүз бирәбез икән, алар бу юнәлештә гаилә эшләргә тиеш, ди. Без үзебез тиеш бит”, - ди ул. 

Бала татарча белсен өчен аны татар мохитендә тәрбияләргә, гаиләдә бары татар телендә генә сөйләшергә, театр, концертларга йөрергә кирәк, ди тарихчы. 

“Гаиләдә туганнар, әби-бабайлар белән аралашу да мөһим роль уйный. Мин мәктәптә укыганда, татар телендә бер дәрес тә укымадым. Ул ничектер эчтән килеп чыга”, - диде Искәндәр Гыйләҗев. 

Пленар утырышта төбәкләрдә “Ак калфак” оешмаларын җитәкләүчеләр дә тәҗрибәләре белән уртаклашты. 
● 17 апрельдә Татарстан Республикасы Дәүләт Советының егерме җиденче утырышы үз эшен башлады. Анда Татарстан Президенты Рөстәм Миңнеханов, Татарстан Дәүләт Киңәшчесе Минтимер Шәймиев, республика Премьер-министры вазифасын башкаручы Алексей Песошин, министрлык һәм ведомстволар җитәкчеләре һ.б. рәсми затлар катнаша. 

Президиум Дәүләт Советы каравына 29 мәсьәлә тәкъдим иткән иде. Аларның унысы – республика законнары проектлары, унтугызы - федераль законнар һәм Россия Федерациясе субъектларының закон чыгару органнарыннан кергән закон инициативалары. Алты закон проекты беренче, икесе – икенче, берсе – беренче укылышка чыгарыла. 

Иртән Татарстан Президенты Рөстәм Миңнеханов парламентка Татарстан Республикасы Премьер-министры вазыйфасына Алексей Песошин кандидатурасын тәкъдим иткән иде. Әлбәттә, беренчеләрдән булып әлеге мәсьәлә каралачак. 

«Татарстан Республикасы Конституциясенең 75 нче статьясы нигезендә без Татарстан Президенты тарафыннан тәкъдим ителгән Премьер-министр кандидатурасын раслаячакбыз. Алексей Песошин кандидатурасы бүген Дәүләт Советының барлык комитетлары тарафыннан каралды һәм хупланды», - диде Дәүләт Советы Рәисе Фәрит Мөхәммәтшин бу нисбәттән. 
Депутатлар Татарстан Республикасы җәмәгать судьяларын сайлау турында карар кабул иттеләр.

Татарстан Республикасы Зеленодольск суд районы буенча 2 нче суд участогына Татарстан Республикасы җәмәгать судьясы итеп биш елга Хәмдиева Резеда Илдар кызы сайланды. 

Зарипова Роза Наил кызы Татарстан Республикасы Казан шәһәре Киров суд районы буенча 3 нче суд участогына, Заһидуллина Альмира Альберт кызы Татарстан Республикасы Казан шәһәре Мәскәү суд районы буенча 1 нче суд участогына һәм Баранова Лариса Юрьевна Татарстан Республикасы Казан шәһәре Совет суд районы буенча 9 нчы суд участогына ун елга Татарстан Республикасы җәмәгать судьялары итеп сайландылар.
Татарстан Президенты Рөстәм Миңнеханов республиканың Премьер-министры кандидатурасын депутатларга тәкъдим итте. Депуталар кандидатураны бертавыштан диярлек кабул итте. Аның өчен депутатларның 87 се тавыш бирде. Әлеге вазифаны Алексей Валерьевич Песошин башкарачак. 

Алексей Валерьевич Песошин 1963 елда туган. Рус милләтеннән. Казан Дәүләт университетын тәмамлаган, физика-математика фәннәре кандидаты. 

Карьерасын КДУның Математика һәм механика фәнни техник тикшеренү институтында башлый. 

2000-2007 елларда "Казанский завод газовой аппаратуры – Веста"да гомуми мәсьәләләр буенча генераль директор урынбасары, баш инженер, генераль директор вазифасын башкара. 

2003-2007 елларда - әлеге заводның генераль директоры. 

2007 елда "Золотой колос" җаваплылыгы чикләнгән җәмгыять холдинг компаниясе генераль директоры урынбасары- "Приволжская продовольственная корпорация” идарә компаниясе җаваплылыгы чикләнгән җәмгыять директоры. 

2007-2010 елларда Казан шәһәре Совет районы хакимияте башлыгы. 

2010-2014 елларда Казан шәһәре Башкарма комитеты җитәкчесе. 

2014 елдан алып Татарстан Премьер-министрының беренче урынбасары.
Татарстан бюджетының керем өлеше 1 миллиард сумга артачак. Бу хакта бүген Татарстан Дәүләт Советының 27 нче утырышында мәгълүм булды һәм аңа бәйле канун проекты кабул ителде. 

“Татарстан Республикасының Бюджет кодексы нормалары нигезендә, канун проекты бюджетның кертем өлешен, федераль бюджеттан булган дотацияләр артуга бәйләп, 1011,1 млн. сумга арттыруны күздә тота. Әлеге акча бюджет өлкәсендә эшләүчеләрнең хезмәт хакын арттыруга тотылачак”, – диде парламентның бюджет, салымнар һәм финанс комитеты рәисе Леонид Якунин.

Моннан тыш, комитет җитәкчесе яңа барлыкка килә торган лизинг компанияләре башлангыч капиталы өчен федераль бюджеттан 1,5 млрд. сум күләмендә акча җәлеп итү мөмкинлеге булуын да билгеләп үтте .

Кертелгән үзгәрешләр нигезендә, республика бюджетының кертем өлеше – 179 млрд. 80 млн. 886 мең сум, чыгымнар – 186 млрд. 647 млн. 869,3 мең, дефицит исә 7 млрд. 567 млн. сум тәшкил итәчәк.
Кукмара бистәсе шәһәр статаусын алды. Моңа бәйле канун проекты бүген V чакырылыш дәүләт депутатларының 27 нче утырышында кабул ителде.

Кукмара районы җитәкчесе Сергей Димитриев сүзләренчә, узган елның 20 ноябрендә, Кукмара бистәсен шәһәргә әйләндерү буенча референдум уздырылган. Анда Кукмара халкының 67 проценты катнашкан һәм шуларның 80 проценты әлеге тәкъдимне хуплаган. Сүз уңаеннан, район үзәгендә хәзер 17,5 мең кеше яши. 

Район башлыгы шәһәр статусын алу әлеге җирлектәге сәнәгатьне үстереп кенә калмыйча, яшьләрне дә җәлеп итәргә ярдәм итәр, дигән өмете булуын да әйтте.

● 18 апрельдә Дәүләт Советында узган матбугат очрашуында КПРФ фракциясе җитәкчесе Хафиз Миргалимов белән КПРФ фракциясеннән депутат Александр Комиссаров парламентның кичәге егерме җиденче утырышына нәтиҗә ясадылар.

Хафиз Миргалимов очрашу башында әйткәнчә, КПРФ фракциясе парламентның ТР Премьер-министры вазыйфасына Алексей Песошинны раславын уңай бәяли. 

«Ул, дөрестән дә, әзерлекле, хуҗалыкчыл кеше. Фәрит Хәйруллович әйткәнчә, селкенеп йөрергә вакыт юк. Премьер-министр вазыйфасы – бик җаваплы эш», – диде фракция җитәкчесе.

Хафиз Миргалимов матбугат очрашуында торак-коммуналь хуҗалык, сәламәтлек саклау, хезмәт хакын түләү мәсьәләләрен кичекмәстән хәл итүне дә күтәрде. 

«Торак-коммуналь хуҗалык һәркемгә кагыла. Бу өлкәдә тәртип урнаштырырга кирәк. Шуңа да Премьер-министр вазыйфасына Алексей Песошинның билгеләнүе – табигый. Аның килүе белән торак-коммуналь системаны яңартуда эш алымнары көчәер, дип ышанам», – диде ул. 

Моннан тыш, Хафиз Миргалимов Дәүләт Советының кичәге утырышында каралган республика закон проектлары буенча да фикерен белдерде. Аннары ул партиянең күптән түгел булып узган конференция нәтиҗәләре турында сөйләде, коммунистлар анда партиянең эчке эшләрен караган. Партия конференциясе ахырында юбилейларын билгеләп үтүчеләргә КПРФ үзәк комитетының күкрәк билгеләре һәм мактау грамоталары тапшырылган. 
● 18 апрель. Төркиянең Анкара һәм Стамбул шәһәрләрендә бөек татар шагыйре Габдулла Тукайны искә алу уңаеннан оештырылган митинглар булып узды. Татар халкының милли гимнына әверелгән “Туган тел” шигыре авторының һәйкәленә чәчәкләр кую тантанасында ТР Дәүләт Советының Мәгариф, мәдәният, фән һәм милли мәсьәләләр комитеты рәисе Разил Вәлиев катнашты.

Бөек шагыйребезне искә алу өчен җирле татар диаспорасы вәкилләре бу юл Стамбулның тарихи үзгендәге Тукай паркында җыелган иделәр. Шагыйрь һәйкәле янандагы митингта ТР Дәүләт Советы депутаты, Татарстан халык шагыйре Разил Вәлиев, Татарстанның Төркия Республикасындагы тулы вәкаләтле вәкиле Айрат Гатауллин, Төркиядәге татар диаспорасы җитәкчесе Якуб Акчура, татар һәм төрек җәмәгатьчелеге вәкилләре, Тцркиядщ укучы татар студентлары катнашты. Чыгыш ясаучылар Тукайның төрки халыкларны берләштерүгә керткән өлеше, аның татар әдәбиятындагы урыны, шулай ук читтәге татарларның, бигрәк тә яшьләрнең, милли рухын саклау зарурилыгы турында сөйләделәр. Разил Вәлиев бөек татар шагыйре рухына игътибарлы булганнары өчен Төркия җитәкчелегенә һәм төрек халкына рәхмәт әйтте һәм безнең илләр, халыклар арасындагы мәдәни һәм фәнни багланышларның тагын да нәтиҗәлерәк буласына ышаныч белдерде. 

Шул ук көнне төрки халыкларның тарихы һәм мәдәнияты буенча атаклы белгеч, галим Надир Дәүләт татарларның мөһаҗирлектәге тарихын өйрәнүгә багышланган “Россия мөһаҗирләре” дигән китабын тәкъдим итте. Авторның бу фәнни эшенә югары бәя биреп, Разил Вәлиев әлеге китапны татарча һәм русча да бастырып чыгару кирәклегенә басым ясады. Чөнки китапта чит илләрдәге архивлардан алынган инглизчә, алманча, төрекчә чыганаклар кулланылган. 
● 19 апрельдә Дәүләт Советы Рәисе Фәрит Мөхәммәтшин парламент бинасында “Ялкын” республика балалар-яшьләр журналының редколлегия әгъзалары һәм “Лидерлар мәктәбе” проекты катнашучылары белән очрашты.

Мондый форматтагы чара беренче тапкыр моннан 20 ел элек нәкъ менә Фәрит Мөхәммәтшин белән аның Татарстан Премьер-министры вазыйфасында эшләгән чагындагы очрашудан башланган иде. Инде тарих яңадан кабатланды. Балалар белән очрашуда Дәүләт Советы Рәисе урынбасары, Журналистлар берлеге рәисе Римма Ратникова да катнашты. 

Очрашуга кадәр “Лидерлар мәктәбе” укучылары Парламент үзәге буенча экскурсиядә булдылар, парламент музее, утырыш залларын карадылар һәм парламент журналистлары өчен булдырылган шартлар белән таныштылар. 

Очрашуны “Ялкын” журналының баш мөхәррире Илназ Фазуллин башлап җибәрде, партламент җитәкчесенә 20 ел элек узган очрашудан фото, “Ялкын” журналының 1997 елның декабрь саны һәм балалар редколлегиясеннән истәлекле бүләкләр тапшырды. 

Дәүләт Советы Рәисе журналның туган телне саклау һәм үстерүгә зур өлеш кертүен искәртеп, коллективның үсеп килүче буынны тәрбияләү буенча алып бара торган системалы эшен югары бәяләде. “Ялкын” һәр мәктәп һәм һәр китапханәдә булырга тиеш”, – диде парламент башлыгы. 

Очрашу барышында Фәрит Мөхәммәтшин балалар редколлегиясе вәкилләренең сорауларына бик теләп һәм тулы итеп җавап бирде. Укучылар уңыш сере, сәясәт турында кызыксындылар, Фәрит Хәйрулла улының яраткан ризыгы, ял сәгатьләрен ничек уздыруы турында да сораулар бирделәр. 
● 20 апрель.

26 апрельдә Татарстанда беренче тапкыр “Хатын-кыз игътибары” “кайнар линия”се эшли башлый. Әлеге уңайдан, Дәүләт Советында узган матбугат очрашуында билгеле булганча, бу юлы “кайнар элемтә” темасы итеп мәктәпкә 1нче сыйныфка кабул итү, балалар һәм үсмерләрнең җәйге ялын оештыру мәсьәләләре алынган.

Дәүләт Советы Рәисе урынбасары, “Мәрхәмәт“ хатын-кыз депутатлар берләшмәсе җитәкчесе Татьяна Ларионова сүзләренчә, “кайнар линия” Татарстанда кеше хокуклары буенча вәкаләтле вәкил Сәрия Сабурская белән берлектә оештырыла.

"Гадәттә, мәктәпкә кабул итүләр май аенда ук оештырыла башлый. Узган еллардагы практикадан күренгәнчә, бу өлкәдә проблемалар да туып тора, бигрәк тә Казан, Чаллы, Әлмәттә. Мәктәпкә баручы балаларның саны да артып тора. Узган елны 1нче сыйныфка 45 321 булса, быелгы уку елына 46 471 бала кабул ителәчәк. Баланы мәктәпкә алмау очраклары да булгалый, шуңа да бу проблеманы аерым карап тикшерү мөһим", – диде ул журналистларга. 

“Кайнар линия”нең икенче темасы – балаларның җәйге ялын оештыру һәм эшкә урнаштыру мәсьәләсе дә бик актуаль. Җәйге каникул чорында ата-аналар балаларын лагерьга урнаштыру җаен да кайгырта. Татьяна Ларионованың әйтүенә караганда, соңгы өч елда 36 лагерьда капиталь төзекләндерү булган. Быел да әлеге эшләр дәвам иттерелә, моның өчен 100 миллион сум акча бүлеп бирелгән. Җәйге лагерьларда бу юлы 218 мең бала ял итәчәк (узган елны бу сан 215 мең булган). 

"Үткән елны “Мәрхәмәт” берләшмәсенең күчмә утырышлары вакытында сәламәтлеге начар, инвалид булган балаларны лагерьларда ял иттерү мөмкинлеген карарга кирәк дигән нәтиҗәгә килгән идек. Быел начар ишетүче балалар өчен Бөгелмә, Чаллы, Тәтеш, Мөслим районнарындагы лагерьлар кабул итәчәк", – диде берләшмә җитәкчесе. 

Сәрия Сабурская да ата-аналарны борчыган мәсьәләләргә тукталып үтте. "Республикага килүче мигрантларның саны артып тора. Шуның белән бәйле рәвештә мәктәпләрдә аларның балаларын укыту буенча сораулар да еш туа. Узган елны 10нчы сыйныфка кабул итү буенча берничә шикаять булды. 1нче сыйныфка барганда нинди документлар тапшырасы, медицина белешмәсе кирәкме, тест бирдереп кабул итү никадәр законлы, җәйге ялларны ничек куркынычсыз уздырып була – ата-аналарны борчыган сораулар бик күп. Шуңа да "кайнар линия" оештыру аларны борчыган сорауларга җавап табарга булышыр дип ышанасы килә", – диде ул.

 “Кайнар элемтә” телефоннары: 236-00-71, 236-40-17 һәм 236-40-62. Сораулар иртәнге 8.00дән 19.00 сәгатькә кадәр кабул ителә, аларга Дәүләт Советы депутатлары, Татарстанның Мәгариф һәм фән, Яшьләр эшләре һәм спорт, Хезмәт, халыкны эш белән тәэмин итү һәм социаль яклау министрлыклары вәкилләре, кеше хокуклары, бала хокуклары буенча аппарат хезмәткәрләре, “Җәй” үзәге, Татарстан яшь юристлар ассоциациясе, Казан, Чаллы һәм Әлмәт мэрияләре хезмәткәрләре җавап бирәчәк.
● 22 апрельдә Казанның “Корстон” комплексында Татарстан халыкларының III съезды ачылды. Аның эшендә Татарстан Президенты Рөстәм Миңнеханов, Татарстан Республикасы Дәүләт Киңәшчесе Минтимер Шәймиев, Татарстан Республикасы Дәүләт Советы Рәисе, Татарстан халыклары ассамблеясе советы рәисе Фәрит Мөхәммәтшин, Россия Президенты хакимияте җитәкчесе урынбасары Магомедсалам Магомедов, Дагыстан Республикасы башлыгы Рамазан Абдулатипов, Россия халыклары ассамблеясе советы рәисе Светлана Смирнова, төрле милләт вәкилләре катнашты. 

Съезд Россия һәм Татарстан гимнары белән ачылды. Чарага барлык муниципаль берәмлекләрне, милли-мәдәни оешмаларны тәкъдим итүче 730 делегат чакырылган. 

Съездда гражданнар җәмгыяте институтларының дәүләт хакимияте һәм җирле үзидарә органнары белән хезмәттәшлеге, этномәдәни үсешнең актуаль мәсьәләләре хакында фикер алыштылар.

Моннан алдагы съездлар 1997, 2007 елларда узган иде. Алар республикада конфессияара һәм милләтара мөнәсәбәтләрне ныгытуга, тынычлык, татулык сакланышына җитди йогынты ясады. 

Әйтергә кирәк, махсус съездга багышлап, бөтен республика буенча "этномәдәни эстафета" уза. Халыклар дуслыгы йортларында реубликада яшәүче халыкларның декоратив-гамәли сәнгате күргәзмәләре үткәрелә. 

Фәрит Мөхәммәтшин съездны ачып җибәреп, аның Татарстан Конституциясенең чирек гасыр юбилее елында узуы символик мәгънәгә ия булуын билгеләп узды. 

Съезда катнашучыларны Татарстан Президенты Рөстәм Миңнеханов сәламләде. 

"Россиянең көче һәм уникальлеге халыклар дуслыгында чагылыш таба. Күпмилләтлелек һәм озак вакытлар дәвам иткән күршеләрчә дустанә мөнәсәбәт – безнең көндәшле өстенлекләр. Илне шул рәвешле тәкъдим итү халыкара аренада да мөһим булуына ышанам. Соңгы вакытта этнослар арасында низаглар туганда, конфессияара һәм диннәрара мөнәсәбәтләр кискенләшкәндә, бу аеруча актуаль", – дип ассызыклады Президент. Ул күпмилләтле илгә төрле куркынычлар янарга мөмкин дигән сүзләр дә ишетергә туры килгәнлеген билгеләп узды. Ул илне дошман кайберәүләрнең дәүләтне зәгыйфьләндерү, Россия җәмгыятен таркату максатыннан этнодини өлкәне сәясәтләштерергә омтылуларын да искәртеп үтте. 

Рөстәм Миңнеханов татарларның милли телләр, мәдәниятләр, традицияләрнең уңышлы үсешенә ышандыра алучы көчле Россия яклы булуын ассызыклады. 

"Бу мәсьәләләрдә Россия Президенты Владимир Путин ышанычлы гарант булып тора", – диде Президент һәм Илбашының сәясәте халыкларның этномәдәни үсешенә, тынычлык, татулык саклауга йөз тотуына басым ясады. 

"Бүген республиканың иҗтимагый тормышында мөһим вакыйга. Халыклар съезды иң вәкиллекле форумдыр, мөгаен", – дип белдерде Минтимер Шәймиев үз чыгышында. Ул моңа кадәр үткән һәр съездда позитив үзгәрешләр булуын билгеләп узды. 

"Мин бүген залда республикада күпмилләтлелек хәрәкәтен формалаштыруның чишмә башында торучыларны күрүемә шатмын", – дип ул милләтара татулыкка өлеш кертүчеләргә рәхмәтен белдерде.

Дәүләт Киңәшчесе икътисади борылышлар, параллель хакимият төзү омтылышлары, хакимият белән конструктив диалогка барырга теләмәү кебек авырлыклар булган шартларда, Татарстанда этноконфесисональ үсеш моделенә Россиядә дә, халыкара дәрәҗәдә дә ихтыяҗ зур булуын билгеләп узды. Минтимер Шәймиев илдә Президент вазифасы раслангач, республиканың да Президент атамасы өчен күтәрелгәнен искәртте. Ул вакытта Борис Ельцинның, "халык теләгәч, моңа барырга кирәк" дип әйткәнен билгеләп узды. 

"Шул елларда халыклар арасында Президент атамасына сакчыл мөнәсәбәт урнашты", – ди ул. 

Минтимер Шәймиев бүген халыкның күпчелеге Россия Президенты Владимир Путин эшен хуплавын билгеләп үтте. "Халыкара өлкәдә куркыныч артуы белән бәйле рәвештә, россиялеләр киләчәген Путин белән күрә", – дип ул Татарстанны заманча тарихында да аның башлангычында изге эшләр күп башкарылуын әйтте. Минтимер Шәймиев аның Казанның 1000 еллыгында да рус һәм татар телләрендә чыгыш ясавына игътибарны юнәлтте. 

Ул чыгышында беренче һәм икенче съездларның нәтиҗәләре буларак, федераль үзәк белән вәкаләтләрне бүлү турында шартнамәләр төзелгәнен искәртте. Ул шартнамә, эчтәлегенә үзгәрешләр кертмичә, дәвам иттерелә алыр иде дип саный. 

Дагыстан Республикасы башлыгы Рамазан Абдулатипов Татарстан Республикасы җитәкчелегенең иң авыр елларда да татар халкы, башка халыклар, бөтен Россия Федерациясе мәнфәгатьләрен яклап килүен билгеләп узды. Рамазан Абдулатипов Татарстан җитәкчелегенең үз сүзендә тора белүче намуслы кешеләр булуын, хакыйкать, дуслык, туганлык тарафдарлары булуын, моның нәтиҗәсендә республиканың чәчәк атуын ассызыклады. Дагыстан башлыгы бүген Татарстан халыклары ассамблеясенең бөтен Россия Федерациясендә алдынгы урында торуын шәрехләде. 

"Татарлар – бөек, тарихи халык. Татар халкының бөек казанышларының берсе – татарларның руслар белән, Россия белән берләшүендә. Татарлар бүгенге шартларда Россиядә лаеклы урынын тапты", – дип белдерде Рамазан Абдулатипов. 

Татарстанның муллыгы һәм социаль-икътисади үсеше - күпмилләтле республикабызда һәм Россиядә үзара тынычлык һәм татулык саклауның мөһимлеген аңлауда”, - дип белдерде Фәрит Мөхәммәтшин журналистлар белән аралашканда. Ул съезд эшенең төп нәтиҗәсе буларак резолюция проекты кабул ителүен, бу нисбәттән редакция комиссиясенә бик күп эшләргә туры киләчәген әйтте. Документка делегатлардан 130 тәкъдим кергән. 
● 24 апрельдә Дәүләт Советы Рәисе Фәрит Мөхәммәтшин Санкт-Петербургка эшлекле сәфәре кысаларында РФ Конституция суды Рәисе Валерий Зорькин белән очрашты. 

Очрашуда яклар дәүләт төбәк сәясәте өлкәсендә конституцион төзелеш мәсьәләләре һәм Россия законнарын камилләштерүнең төп юнәлешләре буенча фикер алышты. Моннан тыш сүз федераль үзәк белән төбәкләр арасында хакимият вәкаләтләре чикләрен билгеләү ягыннан субъектларның дәүләт хакимияте законнар чыгару (вәкиллекле) органнары компетенциясе турында да барды.

Әңгәмә барышында Валерий Зорькин озакламый РФ субъектлары конституция һәм устав судлары рәисләре Консультатив советының чираттагы утырышы планлаштырылуын билгеләп үтте. Фәрит Мөхәммәтшин аны Казанда үткәрергә тәкъдим итте. 
● 26 апрельдә республикада Туган тел көне. Бу бәйрәм гадәттә Татарстанда 26 апрельдә бөек татар шагыйре Габдулла Тукай туган көндә зурлап билгеләп үтелә. Иртән Казанның Г.Тукай исемендәге скверында күренекле татар шагыйре һәйкәленә чәчәкләр салдылар. 

Тантаналы чарада Татрстан Президенты Рөстәм Миңнеханов, Татарстан Республикасы Дәүләт Киңәшчесе Минтимер Шәймиев, ТР Дәүләт Советы Рәисе Фәрит Мөхәммәтшин, республика парламенты депутатлары, Татарстанның мәдәният һәм сәнгать эшлеклеләре катнашты. 

Дәүләт Советы Рәисе урынбасарлары Т Римма Ратникова, Юрий Камалтынов, парламент депутатлары Разил Вәлиев, Марат Галиев, Илшат Гафуров, Артем Прокофьев һәм башка бик күпләр бүген һәйкәлгә чәчәкләр салып шагыйрьне хөрмәтләделәр. 

Көн үзәгендә Театральная урамында Тукай һәйкәле янында шигъри митинг булды. 

Иртәгә Габдулла Тукайның Арча районы Яңа Кырлай авылында урнашкан әдәби -мемориаль музей комплексында «Шигырь бәйрәме» була. 
● 26 апрельдә Татарстан Республикасы Дәүләт Советы рәисе Фәрит Мөхәммәтшин Татарстан Республикасы Дәүләт Киңәшчесе, “Яңарыш” фондының Попечительләр советы рәисе Минтимер Шәймиевне Россия Федерациясе Хезмәт Герое исеме бирелү белән котлады. 

“Хөрмәтле Минтимер Шәрипович! Татарстан Республикасы Дәүләт Советы депутатлар корпусы һәм шәхсән үз исемемнән Россия Хезмәт Герое исеме бирелү белән чын күңелдән әйтелгән котлауларны кабул итегез. Бу Сезнең Ватан алдындагы казанышларыгыз өчен олы бүләк. Мәртәбәле дәүләт һәм җәмәгать эшлеклесе, зирәк сәясәтче һәм җитәкче буларак Сез Россия дәүләтен ныгытуга, федерализм үсешенә, милләтара тынычлык булдыруга, Татарстан халкының тарихи-мәдәни, дини мирасын саклауга саллы шәхси өлеш керттегез”, - диелә Татарстан Республикасы Дәүләт Советы рәисе телеграммасында.  
● 27 апрельдә Татарстан Дәүләт Советында “Татарстан – Яңа Гасыр” республика иҗтимагый хәрәкәте По­литсоветының киңәйтелгән утырышы булды. Анда хәрәкәтнең VII съездының датасы һәм көн тәртибе проекты расланды. Утырышны Дәүләт Советы Рәисе, “ТЯГ” Политсоветы Рәисе Фәрит Мөхәммәтшин үткәрде. 

Фәрит Мөхәммәтшин, көн тәртибенең беренче мәсьәләсенә тукталып, съездны 31 майда үткәрергә тәкъдим итте. Съезд эшендә “Татарстан – Яңа Гасыр” иҗтимагый хәрәкәтеннән якынча 400 делегатның катнашуы көтелә. 

Утырышта шулай ук ТР Кызыл китабының өченче басмасын тәкъдим итү булды. 
● 28 апрельдә ТР Дәүләт советы Рәисе Фәрит Мөхәммәтшин Мәскәүдә узган Дәүләт Думасы рәисе каршындагы Шәһәр территорияләрен һәм иҗтимагый тирәлекне үстерү Советының утырышында катнашты. 

Күптән түгел генә Дәүләт Думасы рәисе Вячеслав Володинның боерыгы белән булдырылган Советның беренче утырышында эшчәнлек юнәлешләре һәм эш тәртибе билгеләнде. 

"Заманча гражданнарга үз йортында гына түгел, урамда, ишегалдында да уңайлылык мөһим. Безгә дә шәһәрне имин, уңайлы, заманча итү турында уйларга кирәк", – дип белдерде утырышта Вячеслав Володин. 

"Шәһәр территорияләрен һәм иҗтимагый тирәлекне үстерү буенча Совет шәһәр планировкасы мәсьәләләре, архитектура, тирә-юньдә уңайлы шартлар тудыру, мәдәни мирасны саклау, шул исәптән алдынгы илкүләм проектларны гамәлгә кую һәм шәһәрләрне үстерү юнәлешендәге башка мәсьәләләргә кагылышлы законнарны тикшерү һәм дөрес карарлар кабул итү өчен оештырылган". 
● 28 апрель.

Быел җәй Казанда узачак Бөтендөнья татар конгрессының VI съездында татар телен яшәешнең бөтен өлкәләрендә дә рус теле белән бертигез күләмдә куллануны максат итеп куя торган гомуммилли платформа кабул ителер, дип көтелә. Бу хакта “Татарстанның дәүләт телләре һәм республикада башка телләр турында”гы Татарстан законын тормышка ашыру темасына багышлап, ТР Дәүләт Советында узган матбугат очрашуында парламент депутаты, Бөтендөнья татар конгрессы Башкарма комитеты җитәкчесе Ринат Закиров хәбәр итте. 

Телләр турындагы закон үткән гасырның 90нчы еллар башында кабул ителгән иде. “Һәр милләт үз ана телен өйрәнергә, аңарда аралашырга хокуклы. Телләр турындагы һәм башка законнар нигезендә, бүген Татарстанда яшәүче барлык халыкларның милли ихтыяҗларын канәгатьләндерергә, ана телен өйрәнергә шартлар тудырылган. Татарстан халыклары Ассамблеясе уңышлы эшли, Татарстан халыкларының Дуслык йорты илдә беренчеләрдән булып ачылган иде, хәзер республика шәһәр һәм районнарында да җирле халыкларның Дуслык йортлары пәйда булды. Күптән түгел Казанда үткән Татарстан халыкларының III съезды республиканың әлеге юнәлештә нәтиҗәле эшләвен дәлилләде”, – дип фикерләре белән уртаклашты Ринат Закиров. 

Аның сүзләренә караганда, мөмкинлекләр була торып та, кызганычка, Татарстанда дәүләт теле буларак әле дә татар телен яшәешнең бөтен өлкәләрендә рус теле белән бертигез дәрәҗәдә файдалануга ирешеп булмады. 

"Соңгы елларда белем бирү учреждениеләрендә татар теленә карата тискәре караш көчәйде. Моңа БДИны сәбәп итеп китерәләр. Ләкин тормыш, татар телендә белем алып та, БДИны яхшы тапшырып булуын күрсәтте. Шуңа күрә бүген ата-аналар белән эшләргә, алардан бу куркуны юкка чыгарырга кирәк. Беренче чиратта әти-әниләр белән укытучылар эшләргә тиеш. Әти-әни укытучыга, мәктәп директорына чын күңелдән ышана. “Балагыз БДИны бирә алмаячак”, дип, әти-әни күңеленә курку, шик-шөбһәне еш кына нәкъ менә мәктәптә салалар”, – дип белдерде Ринат Закиров. Ул быел Бөтендөнья татар конгрессының VI съездында тел мәсьәләсе күтәреләчәген искәртте. 

“IV съездда без татар халкының милли-мәдәни тәңгәллеген саклау мәсьәләсен күтәргән идек. Аның нәтиҗәсе буларак, Татарстан Хөкүмәте “Татар халкының милли этник тәңгәллеген саклау” дәүләт программасын кабул итте. Татар телен рус теле белән бертигез күләмдә файдалану турында гомуммилли платформа шулай ук якын киләчәктә әлеге мөһим мәсьәләнең чишелешенә этәргеч бирер дип өметләнәм”, – диде Ринат Закиров. 

Республика парламенты Аппаратының норматив-хокукый документлары текстларын тәрҗемә итү һәм тәңгәлләштерү бүлеге мөдире Нурия Хәйруллина Татарстан Дәүләт Советы русча-татарча яңа иҗтимагый-сәяси сүзлек нәшер итәргә әзерләнүен хәбәр итте. 

Сүзлек төзүчесе буларак, Нурия Хәйруллина соңгы елларда күп кенә рус сүзләренең татарча тәрҗемәсе кулланышка уңышлы гына кереп китүен, шул сәбәпле аларны туплап, яңа сүзлек чыгару ихтыяҗы туганын әйтә. “Бу чынлыкта җаваплы һәм кирәкле эш: иҗтимагый-сәяси өлкәдә кулланышка кергән уңышлы сүзләрне һәм терминнарны бер китапка туплау – аларны киләчәк буыннарга тапшыру дигән сүз”, – ди 25 ел тәрҗемәче булып эшләгән, күпьеллык тырыш хезмәте өчен Татарстанның "Фидакарь хезмәт өчен" медале белән бүләкләнгән Нурия Хәйруллина. 

“Бүгенге көндә Дәүләт Советын Татарстанда дәүләт теле буларак рус һәм татар телләрен бертигез дәрәҗәдә кулланган бердәнбер дәүләт органы дип әйтергә мөмкин. Татарстанда бөтен законнар, Дәүләт Советының барлык норматив-хокукый документлары татарчага тәрҗемә ителә. Безнең бүлектә биш кеше эшли, ләкин тәрҗемәдә тәңгәллек булсын өчен депутатлар, галимнәр белән дә даими киңәшмәләр үткәрәбез. Мәсәлән, безнең тәкъдим белән хәзер татар телендә "мировой судья" – "җәмәгать судьясы", ә сельское поселение – авыл җирлеге дип тәрҗемә ителеп, татар телендә киң кулланылыш тапты. "Социаль" сүзен без "җәмгыяви" дип тәрҗемә иткән идек, әмма ул, нигәдер, кулланышка кереп китмәде”, – ди Нурия Хәйруллина. 

Тәрҗемә бүлеге җитәкчесе әйтүенчә, сүзлек нәшер итү тәкъдимен Татарстан парламенты Рәисе Фәрит Мөхәммәтшин хуплаган. Яңа сүзлек 2018 ел башында дөнья күрер дип көтелә. “Бүген без җәмәгатьчелектән булачак сүзлекнең эчтәлегенә кагылышлы тәкъдимнәр кабул итәбез. Анда географик атамалар, Татарстанның һәм Россиянең дәүләт бүләкләре, Татарстандагы барлык торак пунктларның, республика һәм федераль оешмаларның атамалары урын алачак”, – дип хәбәр итте Нурия Хәйруллина. 
ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге һәм “Татар-информ” мәгълүмат агентлыгының уртак басмасы

«Парламентские вести» («Парламент хәбәрләре») бюллетененең электрон версиясен Татарстан Республикасының мәгълүмат челтәрендә табарга (“Документлар әйләнеше” программасы) яки матбугат хезмәтендә заказ бирергә мөмкин.

Электрон версия министрлыклар һәм ведомстволарга, массакүләм мәгълүмат чаралары редакцияләренә, шулай ук мәгълүматларны тапшыруның корпоратив челтәре буенча республика шәһәрләре һәм районнарына муниципаль берәмлекләр советы депутатлары һәм администрацияләр өчен җибәрелә.   

“Парламент хәбәрләре”нең Интернеттагы адреслары:
www.gossov.tatarstan.ru  һәм www.tatar.ru/gossovet.html
НОМЕРНЫ ӘЗЕРЛӘДЕЛӘР:

Дәүләт Советы Аппараты хезмәткәрләре катнашында Резида МАКУЕВА, Җәүдәт ЮНЫСОВ, Чулпан ӘХМӘТОВА, Айгөл ЗАЛЕГДИНОВА, Ольга БЛАГОДАРОВА. 

     ТР Дәүләт Советы Аппаратының Җәмәгатьчелек һәм массакүләм мәгълүмат чаралары белән үзара эшчәнлек бүлеге 

Тел.: 267-64-90, 267-64-91, 267-64-92, 267-64-08, факс 292-85-98

Почта адресы: 420060, Казан, Ирек мәйданы, 1 йорт, Дәүләт Советы.

Электрон почта – pressa@gossov.tatarstan.ru

